basisliturgie vir  epifanieTYD

Inleiding 

’n Tyd om die fokus op Christus te hou

Die meeste eredienste fokus in Kerstyd op Christus.. Epifanie nooi ons uit om die aandag nog ’n rukkie langer op Hom te hou. In die vroeë kerk is Epifanie herdenk om die geboorte van Christus te vier. Nadat die geboorte van Christus op 25 Desember vasgestel is om die heidense viering van die geboorte van die son te vervang, is die klem van Epifanie verskuif na ’n algemene viering van die menswording van Christus. In die Weste het die klem in Epifanietyd tradisioneel op drie belangrike gebeurtenisse geval: die besoek van die wyse manne, die doop van Jesus en die bruilofsfees in Kana.  

Volgens Webber (2004:90) is daar twee kante aan ’n Epifanie-spiritualiteit: die gemanifesteerde Christus in ons en die gemanifesteerde Christus deur ons. Wat die innerlike belewing betref, is dit goed om kennis te neem van die sogenaamde “Jesusgebed”. Dit behels die herhaling van die woorde “Jesus, Seun van God, wees my genadig” (vgl Luk 18:13). Die herhaalde bid van hierdie woorde lei tot ’n diep bewuswording van die geestelike eenheid met God deur Christus.   
Tydseie elemente 

Epifanie is die ideale geleentheid in die gemeentelike lewe om op die gemeente se sigbaarmaking van Christus in die wêreld te fokus. (Christus vir die wêreld deur ons.) 

Indien dit nie reeds die geval is nie, bied Epifanie aan elke gemeentelid die geleentheid/uitdaging om oor haar/sy roeping as volgeling van Christus te besin. Daarom vra ons in hierdie tyd vrae soos: “Kan ons dorp/voorstad/gemeenskap Christus in ons bediening(e) sien?” en “Hoe kan ons Christus se liefde vir ’n soekende wêreld sigbaar maak?” Ons moet in ons besinning bewus wees van die onverwagse maniere waarop God ons moontlik wil gebruik en ons oopstel vir die “buite-die-vierkant”-denke waarmee die Heilige Gees ons uitdaag. Dalk is daar nuwe, vars maniere waarop ons Christus sigbaar kan maak.

In die lig van laasgenoemde praat Webber van “gasvryheidsevangelisasie”. Deur gasvryheid te betoon, gee die kerk (of plaaslike gemeente) tasbaar, voelbaar, proebaar gestalte aan die uitreikende menswees van Jesus Christus. Maar hierdie soort gasvryheid het reëls/riglyne wat aan die persoon van Christus verbind is. Dis ’n sagte gasvryheid, een wat ruimte skep, een wat onvoorwaardelike begrip toon, een wat wil vertroos en bemoedig en deel. 

Ons beveel daarom aan dat gemeentes in hierdie tyd ’n persoon, familie of bediening kies en op praktiese maniere gasvryheid aan hulle te betoon: Bied ’n gesellige ete aan, stig ’n gespreksgroep vir skeptici, verleen hulp aan ’n behoeftige skool of kerkgroep.

Indien die gemeente reeds so ’n projek het waar “gasvryheid” betoon word, kan daar op ’n besondere manier in die erediens op die projek gefokus word deur byvoorbeeld foto’s te wys of ander inligtingsmateriaal te vertoon.  

Tekste

	
	Fokusteks
	Ou Testament
	Psalm
	Evangelieteks
	Brieweteks

	Epifanie-feesdiens
	Efesiërs 3:1-12
	Jesaja 60:1-6
	Psalm 72:1-14
	Matteus 2:1-12
	

	Eerste Sondag na Epifanie
	Matteus 3:13-17
	Jesaja 42:1-9
	Psalm 29
	
	Handelinge  10:34-43

	Tweede Sondag na Epifanie
	Jesaja 49:1-7
	
	Psalm 40:1-11
	Johannes 1:29-42
	1 Korintiërs  1:1-9

	Derde Sondag na Epifanie
	Psalm 27:1, 4-9
	Jesaja 9:1-4
	
	Matteus 4:12-23
	1 Korintiërs 1:10-18


Diensorde 

God versamel ons voor Hom

Die Christuskers kan reeds voor in die kerk brand wanneer die erediens begin. Anders kan die kers heel aan die begin van die diens deur ’n gemeentelid aangesteek word terwyl die voorganger Johannes 1:5 voorlees: “Die lig skyn in die duisternis, die duisternis kon dit nie uitdoof nie.” 

Aanvangswoord 

Voorganger: 
Loof die God van Israel! 

Gemeente: 
Dis net Hy wat magtige dade doen . . .

Voorganger: 
Mag sy groot naam vir altyd geloof word! 

Gemeente: 
Mag die hele wêreld vol wees van sy majesteit. Amen. 

Seëngroet 

Die Woord het mens geword en onder ons kom woon. Ons het sy heerlikheid gesien en sien dit steeds, die heerlikheid wat Hy as enigste Seun van die Vader het, vol genade en waarheid. Amen. 

Skuldbelydenis 

Verootmoediging 

Vryspraak en genadeverkondiging

Lofsang

Diens van die Woord 

Gebed om opening van die Woord 

Kindertyd

Skriflesing(s)

Prediking

Diens van die tafel 

Die nagmaaltafel en die doopvont is die duidelikste herinneringstekens dat Jesus as mens verskyn het. By Jesus se doop word dit benadruk dat Hy die Seun van God is en na ons toe gekom het, vol van die Vader se liefde en genade. Jesus reik op verskillende maniere uit na mense en is nie skaam om saam met allerhande soorte mense gesien te word, saam met hulle te eet en fees te vier nie. Dis egter nie al nie, selfs in die “alledaagse” bring Hy die goddelike dimensie na vore: Hy verander die (alledaagse) water in (besondere) wyn by die bruilof in Kana. Dis eers veel later dat die wyn teken word van sy bloed. 

Die volgende aanhaling illustreer iets van Jesus se menswording en sy kragtige teenwoordigheid: “The rhythm of life for a kingdom dweller puts chronos in service of kairos, the cyclical in service of the directional, the calendar in service of the kingdom . . . As we submit our anarchy to a rhythm, in a sort of earthy, mystical way, all of life is lived lucidly, intentionally, and to the glory of God. Every washing becomes a baptism; every eating a Communion. Every sleeping becomes a dying; every rising a resurrection” (Kenneth Gottman).

Offergawes

Gebed

Uitsending 

Slotsang

Seën

God het sy Seun aan die wêreld gegee, daarom gee ons ons aan Hom. Ons gee ons sodat ons instrumente kan wees en altyd in die rigting van Christus kan wys. 

Die genade van ons Here Jesus Christus, die liefde van God ons Vader en die inwoning van die Heilige Gees maak dit alles moontlik. Amen.

